
GOUVÈNÈ CUOMO KONTAN RESEVWA LÒT $1 MILYA DOLA NAN FON FEDERAL SEKOU POU SANDY 

POU ADMINISTRASYON TRANSPÒ METWOPOLITEN 

 

Jodi a, Gouvènè Andrew M. Cuomo te resevwa yon lòt kredi $1 milya dola pou Administrasyon Transpò 

Metwopoliten (MTA) pou peye depans sekou nan Sipè-Ouragan Sandy ak rekonstwiksyon eleman ki te 

domaje nan sistèm tren, otobis ak chemennfè MTA. 

 

$1 milya dola nan finansman nan Federal Transit Administration (FTA) vini ansanm avèk plis pase $193 

milyon dola nan premye ranbousman yo te bay anvan mwa sa a pou MTA New York City Transit, MTA 

Metro-North Railroad ak MTA Long Island Rail Road, ak $3 milyon dola nan Ajans Federal pou Jesyon 

Ijans (FEMA) pou Pon ak Tinèl MTA. 

 

Gouvènè Cuomo di konsa, “New York te travay di pou fè dosye li a nan Kongrè vanse pou domaj ki pa t 

janm genyen anvan nan rezo transpò enpòtan nou an ki merite èd federal pou retounen nan aktivite li. 

Mwen kontan paske MTA ap kontinye jwenn èd li bezwen pou ranbouse lajan pou depans li fè akòz 

Sandy.” 

 

Prezidan Pwovizwa MTA, Fernando Ferrer, di konsa, “MTA te fè yon gwo djòb pou repare sèvis la pou 

kliyan nou yo apre li te jwenn domaj ki pi grav ki frape rezo transpò nou an, men nou toujou ap travay di 

anpil anba-anba pou ranplase ekipman ki domaje yo, pou rebati enfrastrikti yo, epitou pou repare sistèm 

nan jan li te ye anvan Sandy te frape. Dènye seri finansman sa a se yon gwo deklarasyon sipò pou 

pwogrè nou nan gouvènman federal la." 

 

Sistèm MTA te pran yon domaj ki vo apeprè $4,755 milya dola lè liy chemennfè ak tren, tinèl veyikil, 

estasyon tren ak ekipman enèji ak siyal te inonde avèk dlo sèl ki lakòz yo wouye pandan Sandy. 

 

Menmsi reparasyon pou yon ti tan te kenbe pifò rezo MTA ap fonksyone, liy tren A ki nan Rockaways 

dwe rebati nèt anvan yo pwograme li pou louvri ankò pandan sezon lete a. Estasyon tren South Ferry te 

detwi epi l ap bezwen anpil ane travay reparasyon, men ansyen estasyon kad ki la a pral re-louvri nan 

premye semèn mwa avril la. Nèf estasyon tren anba East River ak Newtown Creek te inonde avèk dlo 

sale, menm jan ak plizyè pak tren ak estasyon tèminal yo. 

Long Island Rail Road te pran gwo domaj sou Branch Long Beach li a, kote konplèks tèminal la ak pak la 

te inonde avèk yon melanj dlo sale ak debòdman nan yon izin dlo ize ki toupre. Metro-North Railroad te 

pran gwo domaj nan sistèm enèji ak siyal li yo toutolon ray chemennfè li yo ki nan altitid ba. Pon ak Tinèl 

yo te gen gwo inondasyon nan Hugh L. Carey (ki te rele Brooklyn-Battery anvan) ak tinèl Queens 

Midtown. 

 

Pwojè tranzit MTA ap kalifye nan pwochen mwa yo pou lajan siplemantè pou pwojè reparasyon ak 

modènizasyon enpòtan, ak mezi pou diminye dega ak detèminasyon nan pwogram FTA pou bay Sekou 

pou Ijans. MTA ap aplike nan FEMA tou pou jwenn lòt finansman federal pou travay sekou nan sèt pon 

ak de tinèl li yo. 

